
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
শ্মশানের ফুল।





ছিল সে যখন ছিল এ যামিনী

ফুটিত সরসে এই কুমুদিনী,

হেলিত দুলিত লহরে লহরে

ছুটিত সোহাগ অন্তরে অন্তরে,

হাসিত এ শশী আকাশের গায়

নাচিত কিরণ তরঙ্গের ঘায়,

গগন-গবাক্ষে তারকা-নয়ন

এরূপে হেরিত দুইটী জীবন।

এই সমীরণ তুলি গন্ধচয়

তুষিত সাদরে দুইটী হৃদয়

এ কিরণে ঢালি দুইটী পরাণ

শুনিত কেবল প্রকৃতির গান।

নব-কুসুমিত লতার মতন

আপন লাবণ্যে আপনি মগন

আপন সৌন্দর্য্যে আপনি বিব্রত

নব-বিকসিত যুথিকার মত,

ঐ যে তপন খেলিছে গগনে

হাসিছে কমল সরসী-জীবনে,

দুলিছে লতিকা সমীরণভরে

নাচিছে সলিল লহরে লহরে,

এরূপে খেলিত হাসিত দুলিত

নাচিত জীবন সঙ্গীত শুনিত,

